
	                                        Хроника 


● 2 апрельдә Түбән Камада “Бердәм Россия” Бөтенроссия сәяси партиясенең Татарстан төбәк бүлеге праймеризы узды. “Сайлаучыларның йөзенә карап, кандидатларны тыңлау бик кызык булуын күрдем”, – дип билгеләп үтте Фәрит Мөхәммәтшин анда.

Тавыш бирү башланганчы 14 кандидатның һәрберсе билгеләнгән вакыт аралагында чыгыш ясады. Алар мәдәният һәм сәламәтлек саклау проблемалары турында сөйләделәр, социаль мәсьәләләр буенча фикер алыштылар.

“Күппартиялек шартларында безнең өчен партия эчендә тавыш бирү бик мөһим. Бу башка сәяси партияләр өчен дә үрнәк, – дип ассызыклады Татарстан парламенты спикеры. – Сайлаучылар йөзенә карап, кандидатларны тыңлау бик кызык булуын күрдем. Без дә чыгыш ясаучыларны игътибар белән күзәттек. Аларның чыгышларында яхшы тәкъдимнәр бар иде”. 

● 5 апрельдә Волгоградта авыл җирлекләре депутатлары съезды кысаларында, “Бердәм Россия” партиясенең Генераль советы утырышы узды. Анда “Бердәм Россия” БСП ТТБ секретаре, ТР Дәүләт Советы Рәисе Фәрит Мөхәммәтшин җитәкчелендәге Татарстан делегациясе дә катнашты. 

“Авылның актуаль мәсьәләләре буенча мондый форматта съезд үткәрелгәне юк иде әле, – диде Фәрит Мөхәммәтшин журналистларга утырыш тәмамланганнан соң. – Биредә бөтен Россия буенча авыл җирлекләрендә булган проблемалар күтәрелде. Утырыш нәтиҗәләре буенча бертавыштан кабул ителгән резолюция – җитди документ. Елга бер тапкыр түгел, ә ешрак очрашу тәкъдиме хупланды. Безнең делегация канәгать булып кайтып китә, биредә әйтелгәннәр документка күчсен һәм РФ Хөкүмәте карары буларак имзалансын, һәм бу авыл тормышы сыйфатын яхшыртырга ярдәм итәчәк”. 

● 9 апрельдә “Бердәм Россия” партиясеннән V чакырылыш Дәүләт Советына депутатлыкка кандидатлар сайлау буенча партия эчендәге чираттагы башлангыч тавыш бирү чаралары уздырылды. Әлмәт мәйданчыгында Татарстан парламенты Рәисе, “Бердәм Россия” партиясенең төбәк бүлеге сәяси советы секретаре Фәрит Мөхәммәтшин чыгыш ясады. 

“Сезнең белән безнең бурычыбыз – журналистлар белән багланышта, бәйсез сайлаучылар белән бергә, “Бердәм Россия” партиясеннән Дәүләт Советына сайлауларда катнашу өчен иң лаек булганнарны ачыклау. Башка бер генә партия дә, партия эчендәге башлангыч тавыш бирүләр кебек, мондый демократик сәяси тәҗрибәне кулланмый”, - дип билгеләде ул. 

Модератор – “Бердәм Россия” партиясенең төбәк башкарма комитеты җитәкчесе Андрей Кондратьев билгеләп үткәнчә, партия эчендәге башлангыч тавыш бирүләрне уздыру процедурасы мөмкин булганча җәмәгатьчелеккә ачык. Һәрбер мәйданчыкның эше аккредитацияләнгән ММЧ тарафыннан яктыртыла. 

Бу юлы партия эчендәге тавыш бирүләрдә 15 кандидат катнашты. Аудитория алдында чыгыш ясаганда ТР парламенты башлыгы билгеләп үткәнчә, булган проблемаларны һәм бурычларны хәл итү өчен берләшү һәм фикердәшләр төркеме кирәк. “Дәүләт Советында битараф булмаган, укымышлы, проблемаларны белгән, законнар яза белүче кешеләрнең эшләвен телисе кала, – диде ул. – Закон чыгару – гади генә процесс түгел. Мин, кешеләргә һәрберсен канәгатьләндерерлек һәм беркемнең дә ихтыяҗын чикләмәслек закон җиткерү өчен, мөгаен, тулы гомер яшәргә кирәклеген аңладым”. Чыгышы соңында ТР парламенты башлыгы “Бердәм Россия” партиясе ягыннан сайлау кампаниясе гадел һәм чиста узачагына ышанычын белдерде. 

● 14 апрельдә ТР парламенты башлыгы Фәрит Мөхәммәтшин рәислегендә узган президиум утырышында Дәүләт Советының 50нче утырышы 21 апрельдә булачак дигән карар кабул ителде. 

 Утырышны ачып, парламент башлыгы Фәрит Мөхәммәтшин соңгы вакытта республикада һәм гомумән илдә булган вакыйгалар турында искәртте. Ул Кырымда зур көч һәм федераль үзәктән финанс ярдәм таләп итә торган процесс башлана, дип белдерде. ТР парламент җитәкчесе, якын арада Кырымның Бакчасарай районы делегациясе Татарстанга килә, дип белдерде. Фәрит Мөхәммәтшин депутатларны аларга тиешле ярдәм күрсәтергә, шулай ук норматив-хокукый актлар эшләү мәсьәләләрен хәл итүдә дә булышырга чакырды. 

Дәүләт Советы Секретаре Лилия Маврина белдергәнчә, парламентның 50нче утырышында депутатлар 39 мәсьәләне караячак, шул исәптә Татарстан Республикасының 22 закон проекты да бар.  

● 15 апрельдә ТР Дәүләт Советы Рәисе Фәрит Мөхәммәтшин «ЛУКОЙЛ» ААҖ вице-президенты, «Россия инновацион ягулык-энергетика компаниясе» идарәсе рәисе һәм аның генераль директоры Николай Николаев белән очрашты. 

Очрашу Татарстанда «ЛУКОЙЛ» ААҖ белән уртак инновацион программаларны тормышка ашыруга багышлап уздырылды. Татарстан парламенты башлыгы әлеге компаниянең, «Татнефть» ААҖ кебек, социаль юнәлешле булып, экология мәсьәләләренә аерым игътибар бирүен билгеләп үтте. 

Фәрит Мөхәммәтшин нефть компаниясе җитәкчесенә хәйриячелек өлкәсендә башкарган эшләре һәм иҗтимагый-граҗдан проектларын тормышка ашыруда күрсәткән ярдәмнәре өчен рәхмәт белдерде..
● 16 апрельдә Татарстан Дәүләт Советында күренекле татар драматургы, ТР Дәүләт Советы һәм СССР Югары Советы депутаты Туфан Миңнуллин истәлегенә багышланган “Туфан – Туфан инде ул” дигән документаль фильм журналистлар игътибарына тәкъдим ителде. 

Фильмның сценарий авторы, Дәүләт Советы депутаты Разил Вәлиев, фильм күрсәтелер алдыннан фильм каһарманы турындагы уй-хатирәләре белән уртаклашты. 

Сценарий авторы әйтүенчә, үзенең халыкка якынлыгын, халык йөрәгенә үтеп керә белүен Туфан Миңнуллин шулай ук кыска гына бер җөмлә белән аңлата белгән. “Мин йөрәгем белән уйлыйм”, дия иде ул. Чыннан да, Туфан Миңнуллинның зиһене дә үткен иде, тик ул бар әйберне йөрәге аша уздыра белүче иҗатчы депутат булды. Ул үзе “минем дошманнарым юк, яратмаган, өнәп бетермәгән кешеләрем бар, тик аларның берсе өстеннән дә сүз дә йөртмәдем, начарлык та кылмадым” дип әйтә иде”, – ди Разил Вәлиев. 

Фильм режиссеры, ТР кинематографистлар берлеге рәисе Илдар Матуров, “Без бит авыл малае” исеме астындагы Туфан Миңнуллин турындагы беренче фильмның 20 ел элек төшерелгәнен искәртеп үтте. “Ул вакыттан күп нәрсә үзгәрде, тик Туфан Туфан булып калды”, – дип белдерде ул. 

● 16 апрельдә Социаль сәясәт комитеты рәисе, “Бердәм Россия” партиясе тарафдарларының төбәк бүлеге рәисе Светлана Захарова “ВИЧ-инфекцияле балигъ булмаган үсмерләргә социаль ярдәм һәм аларның адаптациясе” темасына “түгәрәк өстәл” уздырды. 

Утырышта ТР сәламәтлек саклау министрының беренче урынбасары Сергей Осипов, ТР хезмәт, мәшгульлек һәм социаль яклау министры урынбасары Азат Габделәхәтов, республиканың СПИД һәм йогышлы авыруларга каршы көрәш үзәгенең баш табибы Наил Галиуллин, “Светлана Изамбаеваның коммерцияле булмаган хәйрия фонды” оешмасы җитәкчесе, ВИЧ-инфекцияле була торып, Россиядә беренче булып үз йөзен ачкан Светлана Изамбаева, Мәгариф һәм фән министрлыгы, төрле ведомство белгечләре катнашты. 

“Без бүген ВИЧ-инфекцияле балаларга лояль мөнәсәбәт урнаштыру, алар үзләрен читкә кагылган итеп хис итмәү зарурияте турында сөйләшергә җыелдык. Мондый балалар тыныч күңел белән балалар бакчасына, мәктәпкә йөрергә тиеш”, – дип белдерде Светлана Захарова. 

Светлана Изамбаева ассызыклап үткән проблемаларның берсе – бүгенге көндә ВИЧ-инфекцияле балалар инвалидларга тиң күрелсә дә, аларга барлык пособиеләр түләнми, ташламалар каралмый. Аның сүзләреннән аңлашылганча, әгәр дә ВИЧ белән беррәттән башка чирләр булмаса, балага инвалидлык турында белешмә бирелми. 

Светлана Захарова ВИЧ-инфекцияле, ләкин инвалидлыгы турында белешмәсе булмаган балаларның ата-аналары, үзләренә тиешле хокуклардан тулысынча хәбәрдар булсын өчен, махсус буклетлар әзерләү әһәмиятен билгеләп үтте. Ул шулай ук инвалидлык төркеме булмаган ВИЧ-инфекцияле балаларны тернәкләндерү мәсьәләсендә аерым бер программа кабул итү инициативасын да яңгыратты. Утырышта катнашучылар бу фикер белән килеште. 

● 17 апрельдә Татарстан Республикасы Дәүләт Советы Рәисе Фәрит Мөхәммәтшин Г.Тукай исемендәге Әтнә дәүләт драма театрының 95 еллыгына багышланган тантаналы чарада катнашты. Ул театр әһелләрен һәм сәнгать сөючеләрне ТР Президенты, Дәүләт Советы һәм Хөкүмәте исеменнән тәбрик итте. 

Фәрит Мөхәммәтшин, әлеге еллар дәвамында театр узган чорны күз алдыннан үткәреп, театрны оештыручыларның фидакяр хезмәтен олылап бәяләде. “Башта күчмә, аннары халык театры булып җитешкән коллективның махсус әзерләнгән бинасы да, гади генә сәхнә җайланмалары да булмаган вакытлар артта калды. Көндез эштә, ә кич белән төнгә кадәр репетиция. Ә аның өчен никадәр көч-куәт, иҗади дәрт һәм теләк кирәклеген без яхшы аңлыйбыз. Бу инде театр сәнгатенә олы мәхәббәт белән сугарылган хисләр. Театр коллективы республикада гына түгел, аннан читтә дә, Идел буе, Себер, Мәскәү һәм башкаларны милли сәнгатебез, яраткан әсәрләребез белән таныштыручы да, халыкка рухи азык бирүче дә” – дип басым ясады ул. 

Әтнә театры бүген дә нәкъ элеккечә зал тулы тамашачы җыя, гастрольләрдә уңышлы чыгыш ясый. Театр сәхнә сәнгатенең иң яхшы традицияләренә тугрылыклы булып калды. Репертуар бай, анда төрле мәдәниятләргә, халыкларга урын бирелә. Шәкүровның “Уракчы кыз”, Айтматовның “Гүзәлем әсәл”, Мирсәй Әмирнең “Миңлекамал”, Хәй Вахитның “Җырым табар сине”, Т.Миңнуллинның “Мулла” һәм башка спектакльләр театр тормышында зур вакыйга булды. 

Фәрит Мөхәммәтшин театр артистларына хөкүмәт бүләкләре тапшырды. Тантанада Татарстан Республикасы Мәдәният министры Айрат Сибагатуллин, Г.Камал исемендәге дәүләт академия театры артистлары катнаштылар. 

● 18 апрельдә Дәүләт Советында Татарстан Республикасы ветераннар иҗтимагый оешмасы вәкилләре өчен Ачык ишекләр көне узды. Очрашуга килүчеләргә ТР Дәүләт Советы Рәисе Фәрит Мөхәммәтшин сәламләү сүзе белән мөрәҗәгать итте. 

“Татарстанда пенсионерлар саны арта. Узган ел алар 45 меңгә артты, 1 гыйнварда - 1 млн 800 меңнән артык кеше, бу халыкның өчтән бер өлеше дигән сүз. Бу – игътибар, кайгырту таләп итүче зур категория”, - диде Фәрит Мөхәммәтшин. 

Татарстан Дәүләт Советы  эшчәнлегенә килгәндә, төрле юнәлештәге сәясәтчеләрне җыйган парламент “чама белән консерватив, тыныч орган” булырга тиеш, дип билгеләп үтте спикер. Биредә килеп чыккан бәхәсләр чынбарлыкны тудыра. Спикер тагын бер тапкыр Татарстанның 2014 елга бюджетының социаль юнәлешләрен искәртте, социаль ихтыяҗга барлык акчаның 65 проценты юнәлдерелгән. 

Фәрит Мөхәммәтшин Татарстан Республикасы ветераннар (пенсионерлар) иҗтимагый оешмасы эшчәнлегенә югары бәя бирде һәм аның җитәкчесе Хәбир Иштирәковка яшьләр белән очрашулар оештырган өчен рәхмәт белдерде. 

Татарстан парламенты рәисе “сугыш чоры балалары” темасын да кузгатты. “Хәзер сугыш авырлыкларын үз җилкәләрендә татыган, сәламәтлекләрен, ата-анасын югалткан гражданнарның статусын хокукый билгеләү мәьәләсе куела. Әмма аны федераль дәрәҗәдә эшләү зарур, бу төбәкләрдә кешеләргә ташламалар билгеләгәнде”, - дип аңлатты ул. 

Социаль сәясәт комитеты рәисе Светлана Захарова игътибарны ветераннар белән яшьләр элемтәсенең мөһимлегенә юнәлтте. “Безнең яшь буынга фашизмның нәрсә икәнлеген аңлатырга, Икенче бөтендөнья сугышы, күпме гомерләр өзелүе, нинди фаҗига булуы, Ленинград блокадасы турында сөйләргә кирәк, – диде ул. – Алар бу хакта беренче чыганаклардан белсә яхшы булыр иде”. Ул ветераннардан бу вакыйгалар турында мемуарлар язуны сорады. 

ТР хезмәт, мәшгульлек һәм оциаль яклау министрының урынбасары Наталья Бутаева һәм ТР сәламәтлек саклау министрының беренче урынбасары Сергей Осипов өлкән буынны яклау һәм пенсионерларга, ветераннарга дәүләт ярдәме чаралары турында сөйләде. 

Ветераннар чыгыш ясаучыларга ташламаларга һәм медицина ярдәменә кагылышлы күпсанлы сораулар бирде.
● 18 апрельдә Татар дәүләт филармониясенең концертлар залында “Ел укытучысы-2014”, “Иң яхшы математика укытучысы”, “Елның иң яхшы сыйныф җитәкчесе”, “Ел тәрбиячесе”, “Педагог-китапханәче” республика һөнәри конкурсларына йомгак чыгарылды. 

Мөгаллимнәрнең иң-иңнәрен бүләкләү тантанасында Дәүләт Советы Рәисе Фәрит Мөхәммәтшин, ТР Премьер-министры урынбасары – мәгариф һәм фән министры Энгель Фәттахов, мәртәбәле жюри әгъзасы, “Учительская газета”ның баш редакторы Петр Половежец һәм башкалар катнашты.

Иң элек барлык конкурсларның лауреатлары, призерлары, “Йөрәгемне балаларга бирәм”, “Гражданлык позициясе”, “Милли гореф-гадәтләрне саклаган өчен”, “Патриотларны үстерәбез” номинацияләрендә җиңүчеләр бүләкләнде. Татарстан Республикасының “Ел укытучысы-2014” исеменә Нурлат шәһәренең 1нче  урта мәктәбе биология укытучысы Алла Головенькина лаек булды.

Парламент башлыгы Фәрит Мөхәммәтшин  ТР Президенты, Хөкүмәте, Дәүләт Советы исеменнән укытучыларга мөрәҗәгать итте. Ул саллы эш башкарып, фидакарь хезмәтләре югары бәяләнгән укытучыларны җиңүләре белән тәбрикләде. Дәүләт Советы Рәисе бәйгенең 1994 нче елдан бирле үткәрелеп килүен искәртеп үтеп, анда катнашырга теләүчеләрнең елдан-ел артачагына ышанычын җиткерде. Ул чыгышында мәгариф системасы алдында торган проблемалар һәм бурычларга тукталып, Бердәм дәүләт имтиханына карата да шәхси фикерләре белән уртаклашты. “Мөгаллим белән күзгә-күз утырып, тема буенча җанлы әңгәмә кору, фикер алышу укучының сәләтен, күңел байлыгын тулырак ачып бирергә мөмкинлекләр бирә”, – дип саный Фәрит Мөхәммәтшин. Ул шулай ук бүгенге көндә укытучы алдында җитди бурычлар торуын, аларның барлык заманча технологияләрне үзләштереп барырга өлгерергә тиешлекләрен билгеләп узды.

Фәрит Мөхәммәтшин хәзерге вакытта укытучыларның хезмәтенә тиешле бәя бирелеп, хезмәт хаклары арттырылуына тукталды. “Укытучыларның түбән хезмәт хакы алып эшләве күңелне тырный иде, моның өчен безгә оят иде, әмма без бу вәзгыятьне үзгәртүгә, укытучыларның шушы һөнәрне сайлауларына үз-үзләрен тәнкыйтьләвенә чик куюга, укытучы һөнәренең мактаулы, абруйлы булуына ирештек. Заманында мәктәп директорлары арасында авыл җирлекләре башлыклары вазифасына күчүчеләр аз булмады. Хәзер кире тенденция күзәтелә: алар кабаттан эшчәнлекләрен үзләренең яраткан һөнәри юллары буенча дәвам иттерергә тели”, – дип белдерде Дәүләт Советы Рәисе.

● 18 апрельдә Дәүләт Советы Рәисе Фәрит Мөхәммәтшин Казакъстан Республикасының Россиядәге Гадәттән тыш һәм Тулы вәкаләтле илчесе Марат Таҗин белән очрашты. Очрашуда Мәдәният, фән, мәгариф һәм милли мәсьәләләр комитеты рәисе Разил Вәлиев, РФ Тышкы элемтәләр министрлыгының Казандагы вәкиле Радик Вахитов, ТР Президентының Тышкы элемтәләр департаменты директоры Эдуард Хәбибуллин, Казакъстан Республикасының Казандагы генераль консулы Әсгать Нускабай, Татарстан Халыклар ассамблеясы департаменты директоры, ТР казакълары милли-мәдәни автономиясе җитәкчесе Сәгыйть Җаксыбав һ.б. катнашты. 

Фәрит Мөхәммәтшин Татарстан җитәкчелегенең Казакъстанга сәфәрләре, шулай ук Казакъстан делегацияләре катнашкан ТР чаралары саны да елдан-ел арта, дип билгеләп үтте. 

Татарстан парламенты җитәкчесе, республика узган елны уңышлы тәмамлады, дип белдерде. “Шул ук вакытта дөньякүләм икътисадый кризисны сизәбез. Бу елның үзенчәлекләре күпмедер дәрәҗәдә ТР икътисадына йогынты ясаячак. 2014 ел Татарстан өчен генә түгел, ә Россиянең башка субъектлары өчен дә гади булмаячак”, – дип билгеләп үтте Ф.Мөхәммәтшин. 

Казакъстан Республикасының Россиядәге Гадәттән тыш һәм Тулы вәкаләтле илчесе Марат Тажин сүзләренә караганда, Казакъстанда татар диаспорасында 250 меңгә якын кеше бар, бу Казакъстанның этник төркеме сан буенча - алтынчы. Татарлар төрле өлкәләрдә хезмәт куя. “Татарстан Халыклар ассамблеясенең безнең тәҗрибәне куллануына шатмын”, – дип өстәде М.Таҗин. 

Очрашуда илче мәдәни алмашуга ихтыяҗ булуына игътибарны юнәлтте, Казан инфраструктурасы театр һәм музыка белән бәйле мәдәни проектларны чынга ашыру мөмкинлегенә ия. “Безнең өчен Татарстанда заманча мәдәниятебезне тәкъдим итү мөһим”, – дип ассызыклады М.Таҗин. 26 апрельдә Татарстан башкаласында “Казан – төрки дөньяның мәдәния башкаласы 2014” социаль-мәдәни проекты ачылышы тантанасы булуын искәртте ул. 

● 23 апрельдә Азнакайда “Бердәм Россия”нең партия эчендәге тавыш бирүләрендә кандидатларның чыгышларында республиканың инвестицион үсеш механизмнары, авыл җирлекләре проблемалары, авыл тормышын яхшырту ысуллары, яшьләр сәясәте, мәдәният мәсьәләләре һ.б. әйтелде. 

Чараны ачканда, “Бердәм Россия” партиясенең Татарстан бүлеге секретаре, республика парламенты җитәкчесе Фәрит Мөхәммәтшин билгеләп үткәнчә, праймеризда катнашу активлыгы арта. “Без башлангыч тавыш бирүләр уздырырга алынган бердәнбер партия, – диде ул. – Алдагы сайлаулар кампаниясе гади генә булмаячак, чөнки Татарстанда 64 партия теркәлгән”. Бер яктан, бу – демократлаштыру, икенче яктан – фикерләр төрлелеге, өченчедән – партиянең асылын аңлауда кыенлык, чөнки партияләрнең күпчелеге яшь, аларның партия тарихы юк. “Күбесе хакимият партиясе белән көрәшәчәк, бер-берсе белән түгел”, - дип ассызыклады ул. 

Фәрит Мөхәммәтшин журналистлар белән әңгәмәдә йомгак ясап белдергәнчә, 2011 ел белән чагыштырганда, кандидатларның чыгыш ясау дәрәҗәсе артты. “Чыгыш ясаучыларның игътибарны үз биографияләренә юнәлдерүе артта калды: бүген кешеләр яхшырак әзерләнгән һәм игътибар итәргә кирәкле проблемалар турында сөйлиләр, - диде ул. – Праймеризда без язып бара һәм эшкәртүгә ала алырлык кызыклы тәкъдимнәр әйтәләр, һәм кандидатның депутат булу-булмавына бәйсез рәвештә, ул җәмгыятькә файда китерә, бу мине бик куандыра”. 

V чакырылыш Дәүләт Советы депутатлар корпусы киләчәге турында сөйләгәндә, ТР парламенты башлыгы аның кадрлар потенцалы, республика проблемаларын күзаллау планында төрле кешеләр белән тулыланачагын әйтте, ләкин, һичшиксез, бу сайлаучылар белән яхшы элемтә урнаштырачак җаваплы кешеләр булачак. 

Азнакай мәйданчыгында 15 кандидат чыгыш ясады. Аларның чыгышларын 194 сайлап алучы бәяләде. Барлыгы партия эчендәге тавыш бирүләрдә 3600 вәкаләтле катнаша, аның яртысы – иҗтимагый оешма вәкилләре, икенче яртысы – “Бердәм Россия” партиясе әгъзалары. 

● 24 апрельдә  «Мир» кинотеатрында атаклы драматург, Татарстан Дәүләт Советы депутаты Туфан Миңнуллинның үлеменә бер ел тулу уңаеннан төшерелгән «Туфан – Туфан инде ул» дигән документаль фильмның премьерасы күрсәтелде. Әлеге мәдәни чара РТ Дәүләт Советы Рәисе урынбасары Римма Ратникова, республика парламенты депутатлары, театр эшлеклеләре, язучылар һәм артистлар катнашында узды.

Фильм башланыр алдыннан аның сценарие авторы Разил Вәлиев һәм режиссеры Илдар Матуров күп санлы тамашачыларга әлеге әсәрнең төшерелүе турында сөйләделәр. Күренекле җәмәгать эшлеклесе Туфан Миңнуллин турында хатирәләре белән уртаклашып, Дәүләт Советының Мәдәният, фән, мәгариф һәм милли мәсьәләләр комитеты рәисе Разил Вәлиев фильм героеның тормышы туган халкыңа, үз ватаныңа хезмәт итү үрнәге булуын ассызыклады. 

● 25 апрельдә ТР Дәүләт Советында Төркиянең Искешәһәр провинциясе губернаторы Гүнгөр Туна кунакта булды. Ул “Казан 2014 ел төрки дөнья башкаласы” Елын ачуга багышланган тантаналарда катнашырга килгән Төркия Республикасы делегациясен җитәкли. Парламентта Туна әфәнде Татарстан парламентының Мәдәният, фән, мәгариф һәм милли мәсьәләләр комитеты җитәкчесе Разил Вәлиев белән очрашты.

Кунакны республика парламенты җитәкчелеге исеменнән сәламләп, Разил Вәлиев аңа Казан белән Искешәһәр арасындагы тарихи элемтәләр турында сөйләде, күп кенә язучыларның, мәдәният әһелләренең һәм мәгърифәтчеләрнең язмышында әлеге шәһәрнең мөһим урын алып торуын искә төшерде. ДӘүләт Советы депутаты әйткәнчә, Татарстанның иң яңа тарихында Татарстанның Төркия белән һәм татар халкының төрек халкы белән багланышлары аеруча әһәмиятле урын алып тора. 

Аннары парламентарий олы кунакка Татарстан парламентаризмы тарихы, Татарстан Дәүләт Советы һәм үзе җитәкләгән комитет эшчәнлеге турында мәгълүмат бирде. 

Җавап сүзендә Гүнгөр Туна Татарстанның социаль-икътисадый, фәнни-техник һәм мәдәни өлкәләрдәге уңышлары белән соклануын белдерде.ул билгеләп үткәнчә, Казан 2014 елда төрки дөньяның мәдәни башкаласы булу хокукын лаеклы рәвештә яулады. “Казанда булуыбыз белән без бәхетле, - диде ул. – Киләчәктә безнең тугандаш халыклар тагын да якынаер дип ышанам”.
● 25 апрельдә Санкт-Петербургта ТР Дәүләт Советы Рәисе Фәрит Мөхәммәтшин РФ Федераль Җыены каршындагы РФ Закон чыгаручылар советы утырышында катнашты. 

Чараны Россиянең Федерация Советы Рәисе Валентина Матвиенко һәм РФ Дәүләт Думасы Рәисе Сергей Нарышкин үткәрде. 

Утырышта катнашучылар Кырым Республикасын һәм федераль дәрәҗәдәге Севастополь шәһәрен Россия Федерациясенең сәяси, икътисадый, социаль һәм финанс системасына кертү чараларын закон белән тәэмин итү турында фикерләштеләр. Көн үзәгенә РФ һәм мунициаль берәмлекләрнең бюджетара мөнәсәбәтләре, РФ Президентының Федераль Җыенга юлламасын гамәлгә кую һ.б. мәсьәләләр чыгарылган иде. 

“Федераль Җыен Кырым Республикасын һәм федераль дәрәҗәдәге Севастополь шәһәрен Россия Федерациясенең сәяси, икътисадый, социаль һәм финанс системасына кертүне өстенлекле бурыч дип саный”, – дип белдерде Федерация Советы Рәисе Валентина Матвиенко. Ул бу юнәлештә кабул ителгән чаралар турында искәртте. 

Утырышта Федерация Советы әгъзалары, Дәүләт Думасы депутатлары, хакимиятнең төбәк закон чыгару органнары җитәкчеләре, РФ Президенты һәм РФ Хөкүмәте администрациясе вәкилләре катнашты. 
● 30 апрельдә Татарстан парламенты башлыгы Фәрит Мөхәммәтшин рәислегендә РФ Дәүләт Думасы деутатлары һәм ТР дәүләт хакимиятенең башкарма органнары вәкилләре белән республика икътисадына федераль акча җәлеп итү мәсьәләсе буенча киңәшмә булды. Анда ТР Икътисад министры Мидхәт Шаһиәхмәтов, республикада инвестицияләр җәлеп итү буенча дәүләт корпорацияләре һәм үсеш институтлары белән җитәрлек дәрәҗәдә эшләнми, дип белдерде. 

Чара “Нәфис Косметикс” ААҖ базасында узды. Киңәшмәдә катнашучыларга предриятиеләр экспозициясе буенча экскурсия үткәрелде. Предриятие үсешенең 2013-2015 елларга исәпләнгән планына производство киңәйтү һәм яңадан техник җиһазлау керә, ә якындагы 2 елга инвестицияләр күләме 8,5 млрд. сум тәшкил итә. 

Татарстан Республикасы икътисадына федераль акча җәлеп итү мәсьәләсе буенча узган күчмә киңәшмәсендә ТР Икътисад министры Мидхәт Шаһиәхмәтов доклад белән чыгыш ясады. Ул, Фәрит Мөхәммәтшинга мөрәҗәгать итеп, хәзер РФ Дәүләт Думасының бюджет һәм салымнар, шулай ук икътисадый вәзгыять, инновацион үсеш һәм эшмәкәрлек комитетларында Татарстан вәкилләре юк. Ул бу комитетларны бик мөһим, дип белдерде һәм бу проблеманы хәл итүне сорады. Башка мәсьәләләр буенча да фикер алыштылар. 

Фәрит Мөхәммәтшин Федераль бюджеттан Татарстан өлешен алу өчен армый-талмый эшләргә чакыра. Ә ул өлеш безгә бик кирәк. “Уңай мохит” программасы буенча инвалидлар өчен юл йөрү уңайлыклары тудырасы бар, мәсәлән, 2014 елга моның өчен 526 млн сум каралган, 215 млн сумын Мәскәү бирергә тиеш. Шәһәр чите транспортында халыкны ташу да безнең өчен бик чыгымлы икән. Монда иң элек тимер юл транспорты күз алдында тотыла. Узган ел 8 млн кеше транспорттан файдаланган һәм әлеге 8 миллионда ташламага ия булучыларның һәм студентларның өлеше шактый. Йөзәр миллионлаган компенсация түләү транспортчылар кесәсенә суга. Бу мәсьәләне дә федераль дәрәҗәдә хәл итәргә кирәк. 
	Дәүләт Советы комитетларында һәм комиссияләрендә 


■ 8 апрельдә Законлылык һәм хокук тәртибе комитеты утырышында ТР юстиция министрының беренче урынбасары Сергей Столяров республика дәүләт хакимиятенең башкарма һәм җирле үзидарә органнарында коррупциягә каршы экспертиза үткәрү турындагы карарларын үтәү барышы турындагы доклад белән чыгыш ясады.
Җирле үзидарә органнарының хисап мәгълүматлары нигезендә, 2013 елда муниципаль районнар һәм шәһәр округларының җирле үзидарә органнары тарафыннан 12 мең 196 муниципаль норматив хокукый акт проектына коррупциягә каршы экспертиза үткәрелгән. 

Аларның 597се – шәһәр округларында, 3 мең 620 се – муниципаль районнарда, 7 мең 979ы – шәһәр һәм авыл җирлекләрендә. 152 проектта коррупциоген факторлар ачыкланган. Шулай ук 5 мең 533 муниципаль норматив хокукый актка да экспертиза уздырылган. Аларның 19ында коррупциоген факторлар теркәлгән.

“Җирле үзидарә органнары тарафыннан бирелгән мәгълүмат буенча, муниципаль норматив хокукый акт проектларын эшләү стадиясендә фаш ителгән коррупциоген факторлар, алар кабул ителгәнче үк бетерелгән, ә муниципаль норматив хокукый актларда ачыкланган факторлар әлеге актларга төзәтмәләр, үзгәртүләр кертү юлы аша юкка чыгарылган. Коррупциоген фактор ачыклау буенча бер генә очрак та игътибардан читтә калмый”, - дип белдерде Сергей Столяров. 

Сергей Столяров әйтүенчә, министрлык тарафыннан ел саен норматив хокукый акт һәм аларның проектларына коррупциягә каршы экспертиза уздыру өчен җаваплы булган вазифаи затлар өчен “Норматив хокукый акт һәм аларның проектларына коррупциягә каршы экспертиза үткәрү” темасы буенча белем бирү семинарлары үткәрелә. 2013 елда шундый 2 семинар оештырылган. 

Быел башкарма хакимият органнарында һәм җирле үзидарә органнарында коррупциягә каршы чаралар “2014-2020 елларда республикада җәмәгать тәртибен тәэмин итү һәм җинаятьчелеккә каршы тору” дәүләт программасының “2014 елда ТР коррупциягә каршы сәясәтне гамәлгә ашыру” программасы кысаларында үткәрелә. Аның срогы бер елга гына каралу белән бәйле рәвештә, хәзерге вакытта министрлык тарафыннан 2015-2020 елларга коррупциягә каршы дәүләт программасы эшләнелә. 

Утырышта Татарстан Республикасының “Наркомания һәм токсикоманияне профилактикалау турында” Законына үзгәрешләр кертү турында”гы ТР Закон проекты каралды. 

Закон проекты парламентка беренче укылышта карау өчен тәкъдим ителде. 

Утырышны комитет рәисе урынбасары Рафил Ногманов алып барды. 

■ 10 апрельдә Социаль сәясәт комитетs утырышында ТР бала хокуклары буенча вәкаләтле вәкил Гүзәл Удачина чыгышы тыңланды.
2013 елда Татарстан Республикасының Бала хокуклары буенча вәкаләтле вәкиленә 1255 мөрәҗәгать килеп ирешкән. Соңгы өч елда мөрәҗәгатьләр динамикасын мониторинглау нәтиҗәләре, 2012 ел белән чагыштырганда мөрәҗәгать итүчеләрнең 30 процентка (969) һәм 2011 елга караганда 95 процентка (643) артуын күрсәтә. 

Мөрәҗәгатьләрнең гомуми саныннан 687 се, яки 55 проценты – язмача һәм 568 е (45 процент) телдән кабул ителгән. Узган елда мөрәҗәгатьләр саны, аларның телдән формадагысы күбәюе хисабына арткан. Язма мөрәҗәгатьләргә килгәндә, гражданнар омбудсменга электрон почта буенча һәм бала хокуклары буенча вәкаләтле вәкилнең рәсми сайты интернет-кабул итү бүлмәсе аша ешрак килә башлаган. 687 язма мөрәҗәгатьнең 557се (81 процент) электрон элемтә чаралары аша, калган 130ы почта хезмәте ярдәмендә килгән. 568 телдән теркәлгән мөрәҗәгатьнең 361е шәхси кабул итү барышында һәм 207се телефон аша җиткерелгән. 

Бала хокуклары буенча вәкаләтле вәкилнең шәхсән үзе тарафыннан 235 гражданин, аппарат хезмәткәрләре тарафыннан 126 гражданин кабул ителгән. Омбудсменга мөрәҗәгатләр динамикасы, республика халкының бала мәнфәгатьләрен кайгыртып, бәхәсле вәзгыятьләрне хәл итү вәкаләтләре йөкләнгән бала хокуклары буенча яңа институт эшчәнлегеннән хәбәрдар булуын дәлилли. 

■  11 апрельдә Экология, табигатьтән файдалану һәм аграр мәсьәләләр комитеты утырышында республикада агро-, эко- һәм этнотуризмны үстерү турында сөйләштеләр. Төп доклад белән республиканың  туризм  комитеты рәисе урынбасары Лиана Сәетова чыгыш ясады. Ул авыл туризмын перспектив юнәлешләрнең берсе дип атады. Аның әйтүенчә, бүгенгә үсеш программасы әлегә эшләнү этабында, һәм шуңа күрә нәрсә эшләргә, нинди ярдәм күрсәтергә кирәклеген белү мөһим. 

Л.Сәетова хәбәр иткәнчә, Татарстанда авыл туризмы үссен өчен, муниципаль берәмлекләр буенча авыл туризмы чыганаклары реестрын төзергә, җәмгыятькә бу проектлар турында хәбәр итәргә һәм авыл туризмын үстерүче хуҗалыкларга грант ярдәмен күрсәтергә кирәк. 

Экология, табигатьтән файдалану һәм аграр мәсьәләләр  комитеты рәисе урынбасары Илсур Сафиуллин фикеренчә, авыл туризмын үстерү өчен бу чаралар гына  җитми.  Туризм комитеты да продукцияне сертификацияләү, фермерлар өчен салымны йомшарту һәм грант ярдәме мәсьәләләрен уйларга тиеш. 

Депутатлар авыл туризмын үстерү өчен ярдәм итү системасын булдырырга, Татарстан өчен перспектив туризм төренең барлык якларын уйларга кирәк, дип ышана. Шулай ук парламентарийлар фикеренчә, бу өлкәдә уңышларга ирешкән башка ил һәм төбәк тәҗрибәсен өйрәнү яхшы булачак. 

Парламент комитеты башлыгы Валерий Васильев мәсьәлә турында сөйләшү ахырында билгеләп үткәнчә, авыл туризмын үстерү буенча барлык көчне берләштерергә кирәк. 
Комитет карары нигезендә ТР Авыл хуҗалыгы һәм азык-төлек министрлыгына, ТР Туризм  комитетына, ТР Мәдәният министрлыгына һәм ТР Экология һәм табигать ресурслары министрлыгына Татарстанда агро-, эко- һәм этнотуризмны үстерү программасын эшләргә һәм аны раслау өчен ТР Министрлар Кабинетына кертергә кушылган. 

■ 11 апрельдә Икътисад, инвестицияләр һәм эшкуарлык комитеты утырышы булды. Анда чыгыш ясаган ТР транспорт һәм юл хуҗалыгы министрының беренче урынбасары Инсаф Хәйруллин депутатларны транспорт тармагының инвестицион кызыклылыгын арттыру буенча чаралар белән таныштырды. 

Сүз “Ауропа – Көнбатыш Кытай” халыкара транспорт коридорын тәэмин итеп тору системасын булдыру кысаларында, М-7 “Волга” һәм М-5 “Урал” федераль автомобиль юлларын тоташтырачак “Шәле-Баулы” түләүле автомагистрале төзелеше” инвестицион проектын тормышка ашыру хакында барды. 

Инсаф Хәйруллин мәгълүматларына караганда, түләүле автомагистраль төзелә башлаганнан алып, 21 млрд сум күләмендә акча үзләштерелгән, шул исәптән РФ бюджетыннан – 3,5 млрд сум, Татарстан казнасыннан – 8,4 млрд сум, шәхси инвестор чаралары 9 млрд сумнан гыйбарәт. 

“Ауропа – Көнбатыш Кытай” халыкара транспорт коридоры составында түләүле автомагистраль төзелеше яңа технологияләр һәм материаллар кулланып, халыкара стандартлар һәм таләпләр нигезендә алып барыла. 

Автомобиль юлының 40 км өлеше һәм Чулман елгасы аша 14 км озынлыктагы күпер аркылы чыгу урыны файдалануга тапшырылган. “Әлмәт-Баулы” (М-5) автомобиль юлының 100 км га якын озынлыктагы участогында проект эшләре үткәрелә. Проект инвесторы шулай ук “Алексеевск-Әлмәт” атомобиль юлы төзелешен алып бара. Әлеге участокны куллануга тапшыру Казан – Оренбург автомобиль юлының бик нык тыгыз участогында интенсивлыкны киметергә мөмкинлек бирәчәк. 

“Ауропа – Көнбатыш Кытай” халыкара транспорт коридорын тәэмин итү системасын булдыру кысаларында, “Свияжски төбәкара мультимодаль логистика үзәге” инвестицион проекты тормышка ашырыла. Әлеге үзәк кысаларында шулай ук Горбунов исемендәге КАПО аэродромын авиация транспорты белән йөк ташу өчен дә куллану мәсьәләсе хәл ителә. 

Утырышта күтәрелгән икенче мәсьәлә авыл хуҗалыгына карый. Быел авыл хуҗалыгы тармагында корылыкка чыдам чәчүлек орлыклар куллану ниятләнә. Бу хакта ТР авыл хуҗалыгы һәм азык-төлек министры урынбасары Марат Җаббаров хәбәр итте. 

Комитет рәисе Марат Галиев ассызыклаганча, өч ел рәттән булган корылык нәтиҗәсендә, үсемлекчелек күрсәткечләренең түбән булуына бөтен бәлаләрне сылтап калдырырга ярамый. Комитет рәисе корылыкка чыдам орлыклар белән хуҗалыкларның ни рәвешле тәэмин ителәчәге, чәчүлек мәйданнары структурасы үзгәртеләме-юкмы, тагын ниләр ниятләнүе һәм фаразлар турындагы мәгълүматны депутатларга җиткерергә йөкләмә бирде. Бу хакта чыгыш 21 апрельгә сессия утырышына әзер булырга тиеш, дип белдерде Марат Галиев. 

Марат Җаббаров әйтүенчә, узган елда республикада чәчү кампаниясенә 11 млрд сумнан артык акча сарыф ителгән. 534 га мәйданда чәчүлек җирләре һәлак булуы аркасында, 3 млрд 890 млн сум күләмендә зыян китерелгән. 794 хуҗалык корылык нәтиҗәсендә зыян күргән.
■ 11 апрельдә Дәүләт корылышы һәм җирле үзидарә комитеты утырышында депутатлар документка тәкъдим тиелгән барлык төзәтмәләрне дә карады. 
Закон проектының максаты ТР Сайлау кодексын федераль закон таләпләренә туры китерү. Дәүләт корылышы һәм җирле үзидарә комитеты рәисе Валентина Липужина белдергәнчә, төзәтмәләрнең күбесе комитеттан кертелгән. КПРФ фракциясе вәкилләре Алберт Бикмуллин һәм Рафаил Нуретдинов та үз тәкъдимнәрен белдерде. Тәкъдим ителгән төзәтмәләр юридик-техник характерда һәм ачыклык кертүгә бәйле, дип аңлатма бирде Валентина Липужина. Комитет баш тарткан тәкъдимнәр арасында Алберт Бикмуллинның депутатлыкка кандидат булып 25 яшькәчә гражданин (гамәлдәге закон буенча – 21 яшь) уза алсын дигән тәкъдиме бар. 
Закон проектын Дәүләт Советының якындагы утырышында икенче укылышта карарга планлаштыралар. Әмма Валентина Липужина, федераль закон республика законына йогынты ясарлык кайбер үзгәрешләр кертергә һәм Татарстан 5 чакырылыш парламентына депутатлар сайлауларына кадәр сайлаулар турындагы законга башка үзгәрешләр дә кертелергә мөмкин, дип белдерде. 
■ 11 апрельдә Мәдәният, фән, мәгариф һәм милли мәсьәләләр комитетының “Сәләтле балалар өчен инновацион мәгариф челтәрен үстерү” темасы буенча мәгариф өлкәсендә дәүләт проектларын һәм программаларын гамәлгә ашыруны контрольдә тотуга багышланган күчмә утырышы узды. Анда комитет рәисе Разил Вәлиев Казан (Идел буе) федераль университетының сәләтле балалар һәм яшьләр белән эшен югары бәяләде. 

Күчмә утырыш программасына КФУ бүлекчәләренең берничә пункты кергән иде. Утырышта катнашучылар КФУның IT-лицей-интернатында, аннары Филология һәм мәдәниара коммуникацияләр базасында урнашкан Казан халыкара лингвистика үзәгендә, А.М.Бутлеров исемендәге Химия институты лабораториясендә һәм Физика институтында булдылар. Утырыш Н.И.Лобачевский исемендәге фәнни китапханәдә узды. Разил Вәлиев башкарылган эшләрдән һәм күргәннәреннән канәгать булуын белдерде. “Бу утырышны нәкъ менә Казан федераль университетында үткәрү турындагы карар очраклы кабул ителмәде. Биредә сәләтле балалар белән эшләү бик яхшы дәрәҗәдә оештырылган”, - дип билгеләп үтте Разил Вәлиев. 
	Дәүләт Советының илленче утырышы


21 апрельдә ТР дүртенче чакырылыш Дәүләт Советының илленче утырышы булды.

Утырышта беренчеләрдән булып Татарстан Республикасы җәмәгать судьяларын сайлау турында мәсьәлә каралды. Җәмәгать судьяларына кандидатларны Татарстан Республикасы Югары суды Рәисе Илгиз Гыйлаҗев тәкъдим итте. Законлылык һәм хокук тәртибе комитеты рәисе Шакир Яһүдин бу нисбәттән комитет фикерен җиткерде. 

2014 елның 1 июленнән Алексей Демидов Татарстан Республикасы Хисап палатасы Рәисе дәүләт вазифасына янә билгеләп куелды. Бу хакта Дәүләт Советының илленче утырышында билгеле булды. 

“Алексей Демидовның ТР Хисап палатасы рәисе вазифасында эш дәверендә Татарстанның Хисап палатасы республиканың дәүләт идарәсе системасында ныклап төпләнде, һөнәри даирәдә, шул исәптән федераль дәрәҗәдә дә абруен тапты”, – дип белдерде ТР Президент Аппараты җитәкчесе Әсгать Сәфәров. Дәүләт Советы Рәисе Фәрит Мөхәммәтшин профильле комитет утырышында депутатларның Алексей Демидовның кандидатурасын яклап чыкканын искәртте. Депутатлар Алексей Демидовның үз вәкаләтләрен дәвам иттерү яклы булып тавыш бирде. Фәрит Мөхәммәтшин аңа җаваплы эшчәнлегендә уңышлар теләде. 

Шулай ук 2014 елның 1 июленнән ТР Хисап палатасы аудиторлары вазифаларына Азат Вәлиевне, Сергей Колодниковны, Илнур Мөбәраковны билгеләп куярга карар кылынды.
Федерация субъекты дәрәҗәсендә митинглар турындагы законга зур үзгәрешләр кертү мөмкин түгел, дип искәртте Фәрит Мөхәммәтшин журналистлар белән очрашуда. 

“Татарстанда җыелышлар, митинглар, демонстрацияләр, тантаналы йөрү чаралары һәм пикетлар үткәрүдә гражданнарның хокукларын гамәлгә кую шартларын тәэмин итү турында”гы Законны гамәлгә кую мәсьәләсенә килгәндә, парламент башлыгы аның башта федераль дәрәҗәдә кабул ителгәнен искәртеп үтте. “Минемчә, бу Закон мондый чараларның оешмаган төстә узуы мәсьәләсен берникадәр тәртипкә салу һәм бу күренешне мөмкин кадәр минимальләштерүгә йөз тота”, – дип белдерде Фәрит Мөхәммәтшин. 

Аның фикеренчә, бу мәсьәләгә карата депутатларның төрледән-төрле фикерләре хакимлек итә, әмма бу системаны тәртипкә китерү, билгеле бер урыннарда гына чыгыш ясау һәм башкаларга тыңлау өчен шартлар тудырырга кирәк. “Кызганычка каршы, без, Россия Федерациясе субъекты буларак, үзебездән ниндидер зур үзгәрешләр тәкъдим итә алмыйбыз, федераль закон чыгару органы закон кабул иткән икән, аның кысаларында эш итәргә тиешбез”,  – дип ассызыклады Дәүләт Советы Рәисе. 

Фәрит Мөхәммәтшин фикеренчә, Татарстан Хөкүмәте митинглар өчен мәйдан сайлау мәсьәләсен озакка сузды. “Әгәр дә майга кадәр бу тәкъдимнәр эшләнгән булса, без бу закон проекты турында фикер алышып, нидер тәкъдим итеп, аларны Хөкүмәткә сүзе булганнарга да җиткерә алыр идек”, – дип белдерде парламент рәисе. 
Мәдәният, фән, мәгариф һәм милли мәсьәләләр комитеты рәисе Разил Вәлиев 2009 елның мартыннан 2014 елның мартына кадәр комитетның бишьеллык эшчәнлеге турында хисабын тәкъдим итте. 

Хисап чорында комитетның 65 утырышы үткәрелгән: 9 күчмә утырыш, 11 уртак утырыш, шул исәптән, Социаль сәясәт комитеты белән берлектә - 2, Бюджет, салымнар һәм финанс комитеты белән берлектә - 1, “Мәгариф” илкүләм проектын гамәлгә ашыруны тикшереп тору буенча ТР Дәүләт Советы комиссиясе белән берлектә 9 утырыш узган. Комитет утырышларында 303 мәсьәлә каралган, алар буенча комитет карарлары кабул ителгән. 

Разил Вәлиев әйтүенчә, хисап чорында комитетта 49 закон проекты каралган, шуларның 46сы Дәүләт Советы тарафыннан кабул ителгән, Президент тарафыннан имзаланган һәм бастырып чыгарылган. Шуларның 28е закон чыгару инициативасы хокукын гамәлгә ашыру тәртибендә комитетта эшләүче депутатлар тарафыннан эшләнгән һәм кертелгән. Моннан тыш, Комитет депутатлары Дәүләт Советының башка комитетлары карамагындагы мәсьәләләр буенча аерым закон проектларын эшләүдә катнашкан. 

Разил Вәлиев докладында Дәүләт Советының закон чыгару инициативаларын һәм мөрәҗәгатьләрен эшләү, федераль закон проектлары, ТР субъектларының закон чыгару инициативалары һәм мөрәҗәгатьләре белән эшләү, законнар үтәлешен тикшереп тору һәм башка мәсьәләләр буенча мәгълүматлар җиткерде. 

Дәүләт Советы Рәисе Фәрит Мөхәммәтшин комитет эшчәнлеген уңай бәяләде һәм мәдәният елында комитетка өстәмә җаваплылык йөкләнүен билгеләп үтте. Әмма парламент башлыгы иҗат коллективларының Татарстан районнарында бик сирәк булуына шикаятен белдерде. “Казан артистлары районнарга бармый”, – дип, ул аларның аеруча ерак урнашкан районнарга барырга тиешлеген ассызыклады. Фәрит Мөхәммәтшин концертларда артистларның фонограммага җырлавын әхлаксызлыкка тиңләп, моны тамашачыга ихтирамсызлык булуын әйтте. 
ТР Дәүләт Советы Россия Хөкүмәте Рәисе Дмитрий Медведевка 2013 елның 5 апрелендә кабул ителгән “Дәүләт һәм муниципаль ихтыяҗларын тәэмин итү өчен, товарлар, эшләр, хезмәтләр сатып алу өлкәсендә контракт системасы турында”гы ФЗның 29нчы маддәсенең кагыйдәләрен тормышка ашыру тәртибен раслау турында карарны кабул итүне сорап мөрәҗәгать итте. Тиешле карар парламент утырышында кабул ителде. 

2002 елда, салым ташламаларын бетергәч, инвалидларның иҗтимагый оешмалары саны кимеде. Хәзерге вакытта Бөтенроссия инвалидлар җәмгыяте структурасында 189 предприятие эшли, персоналының 50 проценттан артыгы – инвалид. Бөтенроссия сукырлар җәмгыяте һәм Саңгыраулар җәмгыяте оешмаларында да вазгыять шундый ук. 

Хәзерге вакытта әлеге предприятиеләр, базарның башка вәкилләре белән чагыштырганда, көндәшлеккә сәләтле түгел, чөнки сәламәтлекләре һәм физик мөмкинлекләре чикле кешеләрнең хезмәтен куллана. Мондый предприятиеләр эшләүче инвалидларга РФ законы билгеләгән ташламалар бирергә, хезмәт өчен, аерым шартлар булдырырга тиеш. Шул ук вакытта Бөтенроссия инвалидлар җәмгыяте мәгълүматы буенча, елына бер эшләүче инвалидка чыгымнар 100 мең сум була ала, тулаем, мондый предпрятиеләр өчен чыгымнар миллион сумнарда бәяләнелә. 

2014 елның 1 гыйнварыннан “Дәүләт һәм муниципаль ихтыяҗларын тәэмин итү өчен, товарлар, эшләр, хезмәтләр сатып алу өлкәсендә контракт системасы турында”гы ФЗ үз көченә керде. 29нчы маддә (“Сатып алуларда инвалидлар оешмалары белән идарә”) сатып алуларда катнашучы инвалидлар оешмаларына тиешле өстенлекләр бирүне күз алдында тота. 

Инвалдиларның иҗтимагый оешмалары предприятиеләренә дәүләт ярдәме мәсьәләсенең социаль әһәмиятле булуын, инвалидлар өчен эш урыннарын саклау һәм яңаларын булдыру кирәклеген исәпкә алып, ТР Дәүләт Советы депутатлары Дмитрий Медведевка карарны кабул итүләрен тизләтүне сорап мөрәҗәгать итә.
ТР Премьер-министры Илдар Халиков Татарстан Республикасы башкарма хакимияте органнарының 2013 елгы эшчәнлеге турында хисап белән чыгыш ясады. 

 ТР Дәүләт Советы депутатлары игътибарына әзерләнгән хисап хөкүмәтнең төрле тармаклар буенча эшчәнлегенә җентекле тасвирнамәдән гыйбарәт булды. 

Илдар Халиков искәртеп үткәнчә, соңгы өч елда Татарстан икътисадында теркәлгән югары тизлекле үсештән соң, 2013 елда Татарстан Республикасы икътисадында артта калу тенденцияләре ачык күзәтелде. Тулаем алганда, 2013 ел икътисадый үсештә түбән траекториягә күчеш белән тасвирланды, гәрчә нефтькә бәяләр югары булып сакланса да. 

Илдар Халиков 2013 елда тулаем төбәк продукты күләменең 1 трлн. 520 млрд сум булганын искәртеп узды. Узган ел нәтиҗәләре буенча, сәнәгый производство индексы, 2012 ел белән чагыштырганда, 101 процент дәрәҗәсендә булган. Тулаем төбәк продукты структурасында кече һәм урта бизнес өлеше күрсәткече 25,6 процентны тәшкил иткән. 

2013 нче елда авыл хуҗалыгы продукциясе күләме 2,2 мәртәбә кимеп, аның бәясе 160,6 млрд сум булган. Хөкүмәт башлыгы хәбәр иткәнчә, 2013-2020 елларга ТР авыл хуҗалыгы үсеше һәм авыл хуҗалыгы продукциясе, чимал һәм азык-төлек базарларын көйләү дәүләт программасы чараларын финанслау күләме узган елда бюджет казнасыннан 18,2 млрд сум тәшкил иткән. 

Премьер-министр докладында Кама инновацион территориаль-җитештерү кластеры, “Иннополис”, “Смарт Сити Казан” проектлары, яңа производстволарны гамәлгә кертү, хезмәт базары үсеше, торак төзелеше, Бөек Ватан сугышында катнашканнарның торак шартларын яхшырту һәм башка бик күп юнәлешләр буенча тирән мәгълүмат җиткерде. Аның сүзләренә караганда, 2013 елда торак шартларын яхшыртуга мохтаҗлар буларак исәпкә куелган 18 мең 331 сугыш ветеранының 17 мең 867се торак шартларын яхшыртуга субсидия алган. 17 мең 395 ветеран сатып алынган торакка күченгән. Сәламәтлек саклау тармагына килгәндә, 2013 елда медицина учреждениеләрен төзү, төзекләндерү һәм капиталь ремонтлауга ТР бюджетыннан 2 млрд сумнан артык акча бүлеп бирелгән. Былтыр 24 мең 680 кешегә республика медицина үзәкләре базасында югары технологияле медицина ярдәме күрсәтелгән. 

Илдар Халиков чыгышында, 2013 елда Татарстанда икътисад һәм социаль өлкәдә өстенлекле проектларны гамәлгә ашыру буенча эшнең дәвам иттерелүе турында билгеләп узды. 

Доклад тәмамлангач, депутатлар Илдар Халиковка сораулар белән мөрәҗәгать итте. Парламентарий Илсур Сафиуллин ассызыклап узганча, Хөкүмәт эшенә яхшы бәя куеп була. Әмма ул берничә ел дәвамында кече бизнес өлеше күрсәткеченең үзгәрешсез калуына зарланды. Премьер-министр бу фикер белән килешеп, бу мәсьәләдә инновацион тармакларда һәм вузларда кече һәм урта бизнес предприятиеләрен булдыру мәсьәләсендә өмет булуын билгеләп узды. 

Депутат Николай Рыбушкин Ленин исемендәге Мәдәният йортын төзекләндерү ихтыяҗы турындагы соравын бирде. Ул Авиатөзелеш районында бер кинотеатр да булмавына шикаятен җиткерде. Илдар Халиков аны ремонтлау өчен 400 млн сумга якын акча кирәк булуын әйтте. Ул хәбәр иткәнчә, әлегә бу мәсьәлә буенча карар юк. 

Хөкүмәт җитәкчесенә шулай ук хезмәт хакы үсеше темплары, авария хәлендәге торакны ликвидацияләү, коррупциягә кагылышлы сораулар да яңгырады. 

Аннан соң берничә депутат докладны уңай бәяләп, үз фикерләре белән уртаклашты. 

Фәрит Мөхәммәтшин башкарма хакимият органнарының 2013 елгы эшчәнлеге турындагы докладны югары бәяләде. “Хисап бик күләмле, эчтәлекле булды. Башкарма хакимият органнарының әлеге хисапка җаваплы караганы күренеп тора. Хөкүмәт эшендә калыплашкан эш рәвеше, аналитик фикерләү барлыкка килде, бу вәзгыятьне контрольдә тотарга, өстенлекле юнәлешләрне билгеләргә, ТР Президентының Дәүләт Советына Еллык Юлламасында куйган максатларга ирешү юлында хакимиятнең барлык органнарына теләктәшлектә эшләвенә мөмкинлек бирә”, – дип билгеләп узды Дәүләт Советы Рәисе. 

Ул алга таба халыкны борчыган сорауларга җитди игътибар бирергә күрсәтмә бирде. “Минемчә, Хөкүмәт академикларның мөмкинлекләрен тулысынча файдаланмый, Фәннәр академиясе потенциалын тулысынча эшкә җикми. Академик үз тармагы буенча иң акыллы зат бит. Аларның белемен куллану турында уйларга кирәк. Кызганычка каршы, икътисад үсеше секторында галимнәрдән бер тәкъдим дә ишетмибез”, – дип басым ясады Фәрит Мөхәммәтшин.
	Депутатлар берләшмәләрендә


■ 8 апрельдә, КПРФ фракциясе инициативасы белән, Татарстан Республикасында юллар торышына һәм хәрәкәт куркынычсызлыгына багышланган түгәрәк өстәл уздырылды. Чарада ТР Транспорт һәм юл хуҗалыгы, ТР Төзелеш, архитектура һәм ТКХ министрлыклары, Казан шәһәре башкарма комитеты һәм “Россия автомобилистлары федерациясе” әгъзалары катнашты.

Түгәрәк өстәлдә күтәрелгән төп мәсьәләр арасында юлларны тоту һәм төзәтүгә, юл катламнары сыйфатына, җәяүлеләр чыга торган урыннарны куркынычсыз итүгә, юл билгеләре куюга кагылышлы сораулар бар иде. 

“Россия автомобилистлары федерациясе” әгъзалары соравына җавап итеп, Казан шәһәре башкарма комитетының тышкы төзекләндерү комитеты башлыгы Рәис Зәйнетдинов, Казан юлларын агымдагы һәм капиталь төзекләндерү өчен акча каралганлыгын белдерде. Казан шәһәре башкарма комитетының траспорт буенча комитет рәисе урынбасары Марат Хисаметдинов, ремонт таләп ителгән юлларның исемлеге булдырылуын, әмма һәр урынның, ни дәрәҗәдә таушалуына карап, төрле программа аша төзәтеләчәген искәртте. 

Светофорларның үткәрүчәнлегенә карата булган сорауга тукталып, Казан ЮХИДИ җитәкчесе урынбасары Игорь Новиков июнь аенда башкалада “акыллы светофор” проекты тормышка ашырыла башлаячагын хәбәр итте. Ул автомобильләр ташкынын тәртипкә салырга ярдәм итәр дип өметләнәләр. 

Утырыш эшчәнлегенә йомгак ясап, КПРФ фракциясе лидеры Хафиз Миргалимов чарада күтәрелгән мәсьәләләрне тормышка ашыру өчен барлык профиль министрлыкларның һәм тармакларның кулга-кул тотынып эшләве зарурлыгына басым ясады. Ул узган елда фракция тарафыннан Универсиада алдыннан һәм чара барган чорда хәрәкәт куркынычсызлыгы һәм юлларның торышы хакында түгәрәк өстәл уздырылуын әйтте. Анда кабул ителгән тәкъдимнәр республика органнарына юнәлтелгән. Фракциясе лидеры әлеге тәкъдимнәрнең бүгенге көндә дә актуальлеген югалтмауларын, аларның әлеге чарада яңгыраган фикерләр белән тулыландырылачагын белдерде.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html

